
           Табалаах, тугуттаах хоту уола-Сайаан. 

   Өлөөн улууһун Харыйалаах бөһүөлэгэр «Кэрэчээнэ» оҕо 

уһуйааныгар бэлэмнэнии бөлөҕөр Готовцев Сайаан иитиллэр. 

   6 саастаах Сайаан бэйэтин сааһыгар оттомноох, улахан киьи 

курдук саҥалаах-иҥэлээх, ардыгар оҕо-оҕо курдук мэниктээн да 

ылар  уолчаан. Кини Степановтар табаһыттар династияларын сиэн 

уоллара. Балтараа сааһыттан эһээтин Василий Ивановичтыын, 

эбээтин Валентина Васильевналыын ыстаадаҕа сылдьан табаһыт, 

чум улэһит ыарахан үлэлэрин көрө улааппыт уол. Туундара киэҥ 

нэлэмэн, кэрэ көстүүтэ, адаар муостаах табалар кырачаан уолу 

угуйар буоланнар сайыннары, кыһыннары дьонун кытта табаларын 

батыһыннаран көсүһэ сылдьар. 

    Сайааҥҥа анаммыт Аллаах диэн мииннэр табалаах, Нохоо диэн 

тугуттаах. Нохоотунаан  бу саас табаһыт бырааһынньыгар батысыһа 

сылдьаллара.Киэргэл иилиммит Нохоо кыра хаһаайына ханна 

барар да эрэллээх до5ор курдук ыҥыттарыыта суох батыһа 

сылдьарын киһи эрэ көрөн сөҕөр. 

   Кулун тутар ыйга Өлөөн улууһун оскуола иннинээҕи саастаах 

оҕолорго «Деталька» робототехникаҕа күрэх биллэриллэн 

«Кэрэчээнэ» уһуйааммытыттан Корякин Руслан, Михайлов Макар 

уонна Сайаан кыттаннар 2, 3 дипломант буолан үөрүүлэрэ муҥура 

суох этэ.Онтон өрөспүүбүлүкэтээҕи «Я-инженер» күрэххэ 

ситиһиилэнэннэр Сайаан дойдулар икки ардыларынан ыытыллар 

«Деталька» күрэххэ Нижняй Новгород куоракка барар чиэскэ 

тиксибитэ. Бу күрэххэ  Өлөөннөөҕү о5ону сайыннарар киин 

робототехника куруһуогу ыытар Антонова  Любовь Егоровна 

салайааччылаах 4 оҕо, «Защита северной природы» бырайыагы 

көмүскээн анал бирииһи ылан, 4 күн сири-дойдуну , бэйэлэрин 

кытта саастыылаахтарынаан күөн көрсөн кэллилэр. 

   Сайаан илиитигэр дьоҕурдаах, уруһуйдуурун,пластилиинныырын 

сөбүлүүр.Улааттаҕына үрдүк этээстээх, кэрэ көстүүлээх дьиэлэри 

тутар тутааччы буолуон баҕарар. 



   Быйыл балаҕан ыйын 1 күнүгэр сибэкки дьөрбөтүн тутан, саҥа 

суумка сүгэн оскуола боруогун ийэтэ Валентина Васильевна,аҕата 

Александр Николаевич арыалдьыттаах атыллыа. Кырачаан 

Сайааҥҥа үөрэх-билии киэҥ аартыга киэҥник арылыннын! 

 

Өлөөн улууһа «Кэрэчээнэ» оҕо уһуйаана, иитээччи Аргунова Мария 

Петровна. 

 


